
PANDAN REPIBLIKEN WASHINGTON YO AP KOUPE FON FEDERAL POU ÈD 
POU CHOFAY KAY, GOUVÈNÈ HOCHUL ANONSE PWOTEKSYON AK RESOUS 

POU EDE NOUYÒKÈ YO AK FAKTI ENÈJI CHAK MWA YO  
  

Pran mezi pou asire tout Nouyòkè ki deja enskri nan Pwogram Abòdablite Enèji 
(EAP) Nouyòk la pral kontinye resevwa rabè mansyèl yo pandan Repibliken 

Washington yo bloke fon asistans federal pou chofaj la  
  
Ankouraje plis Nouyòkè ki kalifye pou enskri nan EAP ki bay rabè sou fakti enèji 

chak mwa pou plis pase yon milyon kay  
  

Nouyòkè yo ka vizite sitwèb EAP eta a pou aprann sou kalifikasyon ak enskri  
  

Ranfòse Lwa Eta Nouyòk la ki anpeche konpayi enèji yo koupe kouran pou kay 
vilnerab yo ant 1e novanm ak 15 avril  

  
Kritike Repibliken Washington yo paske yo kite Nouyòkè yo san resous nan fredi 

a, epi mande Repibliken yo pou yo bay imedyatman fon asistans federal pou 
chalè a  

  
  
Gouvènè Hochul anonse jodi a nouvo pwoteksyon ak resous pou Nouyòkè ki pral gen 
difikilte ak pri chofaj kay ki pi wo akòz desizyon Repibliken Washington yo pou koupe 
finansman federal pou Pwogram Asistans pou Enèji nan Kay (Home Energy Assistance 
Program, HEAP) la — ki sèvi anviwon 1.5 milyon kay ki gen ti revni nan Nouyòk — nan 
kad fèmti gouvènman federal la. Menm si gouvènman federal la relouvri nan jou k ap 
vini yo, desizyon Repibliken Washington yo pou fòse yon fèmen pòt yo lakòz yon reta 
endefini nan finansman federal pou HEAP, epi Repibliken yo nan Kongrè a poko angaje 
yo pou retabli asistans federal pou chofaj la imedyatman pandan tan frèt la ap apwoche. 
Menm pandan Gouvènè Hochul te pran mezi jodi a pou pwoteje epi sipòte Nouyòkè yo, 
li te mande Repibliken Washington yo pou yo bay asistans federal pou chofaj Nouyòkè 
yo bezwen an imedyatman.  
  
"Se yon wont ke Repibliken Washington yo vle kite Nouyòkè yo san resous nan fredi a 
lè yo koupe fon federal pou asistans chofaj la", Gouvènè Hochul te deklare. "Pandan 
Repibliken yo kontinye inyore bezwen sitwayen nou yo ki pi vilnerab yon fason brital lè 
yo pèmèt fèmti gouvènman federal la ki deja dire yon tan rekò kontinye, Nouyòk ap pran 

devan lè l enskri otan kay ke posib nan pwogram eta nou yo pou ede yo resevwa rabè 
chak mwa sou fakti enèji yo. Men, jan m te di anvan, pa gen okenn eta ki ka ranpli 
totalman rediksyon federal devastatè sa yo — epi avèk move tan ki pi frèt k ap vini an, 
m ap mande Repibliken Washington yo pou yo bay imedyatman asistans federal pou 
chofaj ke Nouyòkè yo bezwen an."  
  
Komisè Biwo Eta Nouyòk pou Asistans Tanporè ak pou Moun Andikape (New 
York State Office of Temporary and Disability Assistance, OTDA), Barbara C. 
Guinn, te deklare, "Mank kontinyèl fon federal pou Pwogram Asistans pou Enèji nan 
Kay (HEAP) la kontinye mete plis pase 1.5 milyon kay nan Nouyòk an danje pou yo pa 
kapab peye gwo pri chofaj kay yo sezon ivè sa a. Nou rekonesan anvè Gouvènè Hochul 
ak patnè nou yo nan Depatman Sèvis Piblik (Department of Public Service, DPS) la 
paske yo te pran mezi pou pwoteje kliyan sèvis piblik yo atravè Pwogram Abòdablite 
Enèji (Energy Affordability Program, EAP) a. Men, avèk tanperati ki pi frèt k ap vini yo 
ak pri enèji ki kontinye ap monte, bezwen pou finansman federal pou HEAP pa janm te 
pi ijan pase kounye a."  
  
Prezidan Depatman Sèvis Piblik Eta Nouyòk la, Rory M. Christian, te deklare, 
"Pandan dènye deseni an, Komisyon an te antreprann yon seri aksyon pou fè 
pwomosyon pwoteksyon abòdablite pou konsomatè ki gen revni fèb yo atravè Eta 
Nouyòk. Pwogram rabè sèvis piblik yo, ki lye dirèkteman ak pwogram HEAP finanse pa 
gouvènman federal la, se fondasyon pwoteksyon sa yo. Reta gouvènman federal la nan 
finanse HEAP la pa sèlman retire yon liy sovtaj esansyèl pou ede Nouyòkè yo kenbe 
chofaj yo limen pandan tan frèt la ap apwoche, men li mete benefis pwogram Eta a an 
danje tou. Se poutèt sa n ap travay ansanm ak Gouvènè a ansanm ak OTDA pou asire 
ke sèvis piblik yo sispann tout dezabònman nan pwogram rabè Eta a epi pou pwoteje 
kay ki vilnerab yo."  
  
Sou direksyon Gouvènè a, Depatman Sèvis Piblik (DPS) Eta Nouyòk la ap egzije gwo 
konpayi sèvis piblik Nouyòk yo pou asire ke nenpòt Nouyòkè ki enskri nan Pwogram 
Abòdablite Enèji (EAP) Eta a pral kontinye resevwa rabè yo a, malgre mank fon federal 
pou pwogram HEAP spare a. Aksyon sa a pral asire ke Nouyòkè k ap lite pou peye fakti 
yo sezon ivè sa a ap kontinye resevwa rabè sou fakti yo malgre mechanste Repibliken 
Washington yo. San aksyon Gouvènè a, plizyè milye nan kay sa yo t ap otomatikman 
pèdi rabè EAP novanm yo a, piske enskripsyon nan EAP la lye ak enskripsyon nan 
HEAP pou anpil kay atravè eta a.  
  
Gouvènè a ankouraje Nouyòkè yo pou yo ale sou sitwèb EAP Eta a pou verifye si yo 
kalifye epi aprann kijan pou yo enskri pi vit posib. Atravè sitwèb eta a, Nouyòkè ki 
kalifye yo ka swiv etap yo pou enskri nan rabè EAP Eta a ki baze sou teritwa sèvis piblik 
yo a. Atravè sitwèb eta a, Nouyòkè ki kalifye yo ka swiv etap yo pou enskri nan rabè 
EAP Eta a ki baze sou teritwa sèvis piblik yo a. Li gen ladan l tou detay sou kijan lalwa 
Eta Nouyòk yo ap rann founisè enèji yo responsab epi pwoteje konsomatè yo, ansanm 
ak lòt enfòmasyon enpòtan.  

EAP finanse pa Eta yo bay kliyan yo rabè dirèk sou fakti sèvis piblik yo. Gwosè rabè a 
varye selon konpayi sèvis piblik la epi li fèt pou asire ke kay ki kalifye yo pa peye plis 
pase sis pousan nan revni kay yo nan elektrisite. Kredi sou fakti yo aplike otomatikman 
sou fakti kliyan yo lè kay yo resevwa yon benefis nan men HEAP ki finanse pa 
gouvènman federal la.  

  
Akòz fèmti gouvènman federal la, Eta a pa resevwa finansman federal li te prevwa pou 
administre HEAP la, sa ki, dapre Depatman Sèvis Piblik (Department of Public Service, 
DPS) la, ta lakòz plizyè dizèn milye kliyan pèdi otomatikman benefis EAP yo chak mwa 
san aksyon Eta a. Sa a se paske pifò kliyan rezidansyèl nan EAP yo enskri 
otomatikman nan pwogram nan apre konpayi chofaj yo resevwa yon sibvansyon HEAP 
nan non kliyan an, ke konpayi sèvis piblik la kredite sou fakti sèvis piblik kliyan sa yo. 
Anjeneral, pifò konpayi sèvis piblik yo prevwa ke kliyan sa yo ap rete enskri nan EAP 
sèvis piblik yo toutotan yo te resevwa yon sibvansyon HEAP nan 12 mwa anvan yo.  
  
Reta sa a nan benefis federal yo ak pèt rabè sou fakti EAP yo an menm tan an ta fè 
sèvis piblik yo pi chè pou kliyan sa yo pandan sezon chofaj ivè k ap vini an. Pèt benefis 
EAP pa anpil kliyan nan moman bezwen yo pi plis pou chofaj ta san dout afebli sante 
piblik, sekirite, ak byennèt jeneral, kidonk jistifye aksyon ijans pou Eta Nouyòk. 
Tanperati nan plizyè pati nan eta a desann anba zewo degre, sa ki mete aksan sou 
nesesite pou asistans chofaj pou fanmi yo ak kay yo nan tout eta a.  
  
Sou direksyon Gouvènè a, DPS te okòmansman mande konpayi sèvis piblik yo pou 
omwen mwa k ap vini an pou yo pa dezabone kay nan Nouyòk ki t ap resevwa HEAP 
nan men EAP eta a, pandan ajans lan ap konsidere yon poz ki pi long sou dezabònman 
yo. Sa vle di kredi yo atravè pwogram eta a ap kontinye pou kounye a.  
  
Malgre aksyon sa a pral pwoteje plizyè dizèn milye Nouyòkè pou yo pa pèdi sipò 
enpòtan nan kòmansman sezon frèt la, Gouvènè Hochul te klè ke Repibliken 
Washington yo dwe mete yon fen nan fèmti pwolonje gouvènman federal la epi pou yo 
aji rapidman pou apwouve finansman pou sipòte Pwogram Asistans pou Enèji nan Kay 
(HEAP) la ki finanse pa gouvènman federal la nan Nouyòk.  
  
Nouyòk ofri yon seri pwogram ak règleman solid pou sipòte Nouyòkè ki kalifye k ap fè 
fas ak ijans ki gen rapò ak enèji sezon ivè sa a. Lwa sou Pratik Ekite nan Enèji nan Kay 
(Home Energy Fair Practices Act, HEFPA) Eta Nouyòk la bay pwoteksyon espesyal pou 
konsomatè ki gen ijans medikal; oubyen ki se granmoun aje, avèk oubyen andikape; epi 
pou tout konsomatè ki ka rankontre pwoblèm sante oubyen sekirite akòz yon koupi 
kouran pandan peryòd fredi ant 1e novanm ak 15 avril.  
  
Si ou kalifye pou pwoteksyon pou granmoun aje, avèg oswa andikape, ou ta dwe avize 
konpayi sèvis piblik ou a imedyatman pou yo ka enspri enòmasyon sa a nan kont ou a 
si yo ta bezwen li alavni. Enfòmasyon sa a ap rete konfidansyèl totalman.  
  
Si w gen menas ak yon koupi elektrisite rezidansyèl oswa gaz natirèl, kontakte 
Depatman Sèvis Piblik Eta Nouyòk la nan 800-342-3355, lendi jiska vandredi, 7:30 a.m. 

pou rive 7:30 p.m. Pou plis enfòmasyon, tanpri vizite sitwèb Depatman Sèvis Piblik la 
nan: https://dps.ny.gov/your-rights-residential-gas-electric-or-steam-customer-under-
hefpa.  

  
Lòt resous altènatif disponib pou Nouyòkè ki bezwen asistans chofaj yo  

• Kay ki pa gen resous ki pa kapab peye livrezon gaz oswa ki ap fè fas ak yon 
koupi sèvis piblik ka aplike pou Asistans Ijans atravè depatman sèvis sosyal lokal 
yo a. Nenpòt moun k ap fè fas ak yon ijans chofaj ta dwe kontakte depatman 
sèvis sosyal lokal li a pi vit posib, pou yo ka fè yon entèvyou epi enfòme yo alekri 
sou desizyon ki pran sou ijans lan menm jou yo aplike a.  

• Malgre ke asistans ijans sa a bay atravè pwogram Asistans Tanporè a, aplikan 
yo pa oblije kalifye pou Asistans Tanporè kontinyèl pou yo ka kalifye.  

• Nouyòkè ki pa kapab peye pou gaz chofaj oswa pri livrezon an epi ki kalifye pou 
asistans lan ka espere resevwa yon livrezon gaz pi vit posib nan menm jou a. Sa 
ta gen ladan kay ki chofe ak mazout, kewozèn, pwopan, bwa, oswa lòt konbistib.  

• Nouyòkè ki gen pwoblèm ak koupi sèvis piblik epi ki kalifye pou asistans ap 
jwenn yon solisyon pou peye dèt sèvis piblik yo pou evite koupe sèvis la.  

• Distri yo oblije pèmèt entèvyou pa telefòn pou akomode granmoun aje ki pa ka 
soti lakay yo, epi yo aksepte aplikasyonpandan lè travay nòmal yo.  

• Yo atann pou kay yo itilize resous ki disponib yo pa ta bezwen otreman pou fè 
yon peman esansyèl tankou lwaye.  

Senatè Kirsten Gillibrand te deklare, "Repibliken nan Washington yo fèmen 
gouvènman an san nesesite, sa ki refize bay Nouyòkè yo asistans chofaj yo depann 
sou li pou yo rete an sekirite pandan sezon ivè a. Mwen rekonesan anvè Gouvènè 
Hochul paske li te pran mezi pou soulaje chay sou fanmi k ap travay yo epi paske li te fè 
abòdablite vin yon pi gwo priyorite."  
  
Reprezantan Jerrold Nadler te deklare, "Lè Donald Trump ak Repibliken nan Kongrè 
a koupe finansman pou Pwogram Asistans pou Enèji nan Kay la pandan fèmti 
gouvènman an, yo chwazi pou yo enflije mechanste sou plizyè santèn milye Nouyòkè ki 
depann sou asistans chofaj. Mwen rekonesan pou travay san fay Gouvènè Hochul la 
pou asire ke Nouyòkè yo gen aksè ak asistans yo bezwen pou yo rete cho sezon ivè sa 
a. Li lè pou Repibliken nan Chanm Reprezantan yo retounen Washington, D.C. epi 
travay pou mete fen nan fèmti sa a."  
  
Reprezantan Joseph Morelle te deklare, "Chak fanmi merite konnen yo kapab peye 
pou rete cho pandan sezon fèt sa a. Pandan Repibliken yo nan Washington refize bay 
travayè yo priyorite, mwen fyè pou m kanpe ak Gouvènè Hochul ansanm ak patnè nou 
yo nan nivo eta ak lokal pou nou bay sekirite Nouyòkè yo priyorite."  
  
Manm Kongrè John W. Mannion te deklare, "Olye pou nou travay pou jwenn solisyon 
bilateral pou relouvri gouvènman an, n ap konstat yon refi pou negosye, yon refi pou 
retounen nan travay, yon refi pou respekte òdonans tribinal yo, ak yon fason degoutan 
pou enstrimantalize rezo sekirite sosyal la — tout pandan n ap mennen peyi a nan 

direksyon yon kriz swen sante ki koute chè lè enskripsyon asirans lan kòmanse. Bloke 
asistans chofaj la pandan sezon ivè a ap rive ap mete sante ak sekirite plizyè milyon 
Ameriken vilnerab an danje, tankou granmoun aje, timoun ak veteran yo. Mwen felisite 
Gouvènè Hochul pou lidèchip ak konpasyon li, epi pou l te pran responsablite l pandan 
Trump ak moun ki te pèmèt li fè travay li nan Kongrè a echwe pèp Ameriken an."  

